
De setembro a setembro (2022-23) 
Actividades da Asociación Cedofeita:

Neste período o desenvolvemento das actividades da 
nosa Asociación tivo un andar como de costume, despois 
das dificultades causadas pola pasada pandemia. Actividades 
encamiñadas a dar a coñecer o patrimonio histórico, etno-
gráfico, ambiental e cultural da nosa parroquia, e a promo-
ción da lingua e cultura galega. Labor que levamos a ben 
con roteiros, viaxe cultural, xornadas micolóxicas, publica-
ción da revista, exposición de agosto e coa programación 
dos venres culturais.

Venres culturais 
Setembro. 
Presentación do número 25 da revista Cedofeita.

O serán do venres 30 de setembro fixemos a presenta-
ción do último número da nosa revista na Casa da Cultura 
de Lérez, nela recóllense unha serie de colaboracións de 
diversa temática. Sobre a exposición de agosto, de temas 
históricos e literarios en relación con Lérez, de lembranzas 
con persoas de idade, de humor e un resumo das actividades 
realizadas pola asociación período temporal, entre outras.

Na presentación falaron dos seus artigos Fernando M. 
Vilanova Do que vai da Virxe do Camiño, á Virxe da Peregrina, 
Lino J. Pazos Fábricas de curtidos en Pontevedra e Mateo 
Fontán Couto O cemiterio de Lérez: aspectos sobre o seu 
patrimonio funerario.

Presentación da revista na Casa das Campás

O 19 de outubro as oito da tarde presentámola para 
dala a coñecer ao público da nosa vila. Desta falaron 
verbo dos seus artigos José Manuel Pidre Novás A indus-
tria téxtil dos irmáns Lees, Xosé Carlos Morgade Martínez 
As comunidades de montes tramitan unha reforma da Lei 
de MV para garantir os dereitos dos comuneiros e Amancio 

Castro Algunhas árbores curiosas do entorno da Xunqueira 
do Covo, fixo a presentación como en Lérez o secretario 
da asociación Xosé Luis Estévez Solla.

Outubro. 
Os Charros

O día 28 as 20,30h os mariachis Los Charros -lerezáns 
algúns dos seus compoñentes- e experimentados músicos 
con actuacións en programas na rtvg e pola xeografía 
galega, ofreceron un amplo repertorio con cancións clá-
sicas ou versionando as de Rocío Durcal, Jorge Negrete 
ou de Sara Montiel. Malia o día desapracible, o público 
asistente participou entusiasticamente das clásicas cancións 
magnificamente versionadas polo grupo.

Novembro. 
Conferencia Causas e efectos do cambio 
climático: remedios no día a día, por Luis Alberto 
Samartín Bienzobas.

O venres 25 de novembro o excatedrático de Bioloxía 
do instituto Xunqueira II falounos dun xeito sinxelo dos 
perigos que ameazan a terra e os seres humanos derivados 

do cambio climático, e das accións que podemos levar a 
cabo para minorar as súas desastrosas consecuencias. O 
público asistente, dada a importancia do tema, participou 
activamente no coloquio.

Xaneiro. Os Chispas do Lérez

O venres 27, ás 20,30h a nosa asociación contou coa 
actuación altruísta do grupo de música tradicional Os 
Chispas do Lérez, dirixido por José Iglesias (Buxán) cunha 
exitosa e participativa actuación na que non faltou o tradi-
cional san Benitiño como remate.

Febreiro. As intervencións arqueolóxicas en 
relación co proxecto “Colón Galego”

No serán do 24 contamos coa participación dos arqueó-
logos Mateo Fontán Couto e Antonio Castro Rozados, que 
deron a coñecer os resultados das últimas escavacións no 
vello cemiterio de Poio e en Sobrán (Vilaxoán, Vilagarcía) 
en relación coas orixes desta figura histórica.

Marzo. 
María Castaña.

O xoves 30 de marzo a asociación contou coa actua-
ción do grupo Avelaíña Teatro, que representou a súa obra 
María Castaña. Coa magnífica posta en escena deste pres-
tixioso grupo afeccionado da nosa vila, ao que levábamos 
tempo devecendo.

Abril. 
A señora de Forcadela

O venres cultural do 28, contamos coa actuación de 
Os Quinquilláns, na que os actores Tere Rodríguez e Lucho 
Penabade, recrean a memoria histórica da mestra represa-
liada Josefa García Segret.

Maio. 
Dende as orixes do meu imaxinario á Muller Xabaril

O venres 26 de maio, mes da lingua, contamos coa presencia 
da académica da RAG Fina Casalderry, veciña e socia de Cedofeita, 
que pronunciou a conferencia Dende as orixes do meu imaxinario 
á Muller Xabaril. Falou do poder da infancia nas orixes do imaxi-
nario, do pouso que deixan as primeiras lecturas nunha interacción 
de lembranzas comúns coa veciñanza que asistía ao acto.

Cogomelos

A asociación levou a cabo as XXVI Xornadas micolóxicas. 
A saída ao monte foi na mañá do sábado 19 de novembro, o 
tempo acompañounos, máis a colleita non foi a esperada. Na 
tarde veu a limpeza, selección e o cociñado baixo a dirección do 
imprescindible compañeiro Pepe.

Asemblea xeral ordinaria

No serán do luns, 6 de marzo, deste 2023 celebramos a 
asemblea xeral ordinaria na Casa da Cultura de Lérez no que 
temos a nosa sede. Seguindo a orde do día: lectura da acta da 
sesión anterior, memoria de actividades realizadas no ano 2022, 
estado de contas e orzamento, proposta de actividades para 
2023 e rogos e preguntas. Todos os puntos foron aprobados por 
unanimidade. O seu desenvolvemento entrou dentro do cotiá, 
contando coa asistencia dun número significativo de socios e 
socias que, en rogos e preguntas fixeron aportacións significativas.

Roteiro. Polo val do río Alba

O domingo 7 de maio a asociación sociocultural 
Cedofeita organizou unha andaina Polo val do río Alba. O 
día despexado e sen moita calor, fixo que as preto de 
corenta persoas que participaron desfrutasen coas infor-
macións sobre a flora e fauna da xunqueira do Alba, dos 
seus episodios históricos, así como dos cruceiros e tipo-
loxía dos muíños da parroquia de Campañó e Alba por 
onde camiñamos.

Viaxe cultural

O domingo 4 de xuño retomamos nosa saída anual, 
despois de tres anos sen realizala pola pandemia. Nesta 
ocasión viaxamos á Mariña lucense, visitando a basílica de 
San Martiño de Mondoñedo (Foz), Ribadeo, Mondoñedo 
e Vilanova de Lourenzá, localidade natal de Francisco 
Fernández del Riego personaxe homenaxeado nas Letras 
Galegas deste ano.

Exposición. 
Xente de oficio: traballos e ocupacións 
tradicionais

Este ano a tradicional exposición de agosto -do 4 
ao 8-, facía xa o número 28. En doce paneis con textos, 
documentación e fotografías de personaxes, Cedofeita 
pretendía así honrar á xente traballadora, maioritariamente 
de Lérez, persoas que tiveron ocupacións tradicionais ou 
traballos significativos.

Hai que salientar que este ano tivo como escenario a 
Casa da Cultura de Lérez, por mor de que o novo crego 
da parroquia tratou de impoñer unha nova esixencia 
para ceder o local do mosteiro no que habitualmente se 
realizaba, como asociación cultural coidamos que non lle 
corresponde realizar labores de mantemento de elementos 
propiedade da Igrexa.


